Տեղեկանք – հիմնավորում
ՀՀ 2012 թվականի պետական բյուջեի «Առողջապահություն» բաժնում
առաջարկվող վերաբաշխումների վերաբերյալ
2012 թվականի պետական բյուջեի 8 ամսվա արդյունքների ուսումնասիրությունից պարզվում է, որ ՀՀ պետական բյուջեի «Առողջապահություն» բաժնի «Առողջապահություն (այլ դասերին չպատկանող)» խմբի 07 01 01 01 «Դեղորայքի տրամադրում ամբուլատոր-պոլիկլինիկական, հիվանդանոցային բուժօգնություն ստացողներին և հատուկ խմբերում ընդգրկված ֆիզիկական անձանց» ծրագրի շրջանակում կանխատեսվում է 80 291,9 հազար դրամի տնտեսում, պայմանավորված գնումների գործընթացով: 
Հայաստանի Հանրապետության իմունականխարգելման ազգային ծրագրի շրջանակներում հանրապետության 18 ամսական երեխաները ստանում են դիֆթերիայի, փայտացման և կապույտ հազի դեմ պատվաստում, որի համար ավելի քան 5 տարի կիրառվում է Սանոֆի Պաստեր ընկերության արտադրության բնակչության շրջանում բարձր ընկալում և ընդունելություն ունեցող բջջային ԱԿԴՓ պատվաստանյութը, որի արդյունքում նպատակային խմբի երեխաների ընդգրկումը շատ բարձր է և հիվանդացությունը գրեթե զրոյական է: 

Հարկ է նշել, որ ՄԱԿ-ի մանկական հիմնադրամի տեղեկացմամբ մինչ 2012 թվականի վերջը Սանոֆի Պաստեր ընկերությունը չի կարող մատակարարել վերը նշված պատվաստանյութը և առաջարկում է այլ պատվաստանյութ, որը գնելու դեպքում հանրապետության իմունականխարգելման ազգային ծրագիրը լուրջ խնդիրներ կունենա, մասնավորպես` նպաստավոր պայմաններ կստեղծվեն հակապատվաստումային տրամադրությունների տարածմանը, քանի որ հանրապետության բնակչությունը չի ընդունում այլ երկրների /հնդկական, ինդոնեզիական/ պատվաստանյութերը բարձր ռեակտոգենության պատճատով: Նախկինում ՀՀ առողջապահության նախարարությունը բազմիցս առնչվել է նմանատիպ իրավիճակների հետ: Միաժամանակ, պատվաստանյութերի ձեռքբերման համար նախատեսված ՀՀ 2012 թվականի պետական բյուջեի «Առողջապահություն» բաժնի 07 04 01 07 Իմոււնականխարգելման ազգային ծրագրի շրջանակներում նախատեսված սուղ միջոցները թույլ չեն տալիս ձեռքբերել ավելի բարձրորակ ոչ բջջային ԱԿԴՓ պատվաստանյութը: 
ՀՀ առողջապահության նախարարությունը ՀՀ կառավարության 2011թ. փետրվարի 10-ի N 168-Ն որոշման 1-ին մասով հաստատված գնումների գործընթացի կազմակերպման կարգի 32-րդ կետի 5-րդ ենթակետի բ) պարբերությամբ նախատեսված պահանջի համաձայն իրականացրել է ԱԿԴՓ պատվաստանյութի շուկայական գների ուսումնասիրություն: Ուսումնասիրության նպատակով հարցում է ուղարկվել թվով 50 դեղ ներմուծող կազմակերպություններին, որոնցից միայն 4 կազմակերպություն են ներկայացրել իրենց գնային առաջարկները: 
Կատարված շուկայի ուսումնասիրությունից պարզ է դարձել, որ՝ 

· շրջանակային համաձայնագրով գնման ընթացակարգ կիրառելու արդյունքում նշված չափաքանակի պատվաստանյութ արտադրողը կարող է տրամադրել պատվերը ստանալուց հետո երեք ամսից ոչ շուտ:
·  ՄԱԿ-ի Մանկական Հիմնադրամի կողմից առաջարկվող պատվաստանյութը կրկնակի էժան է (9.4 ԱՄՆ դոլար – մոտ 3990 դրամ), քան դեղ ներմուծող  կազմակերպությունների առաջարկը (5690-6800 դրամ): 

· ՄԱԿ-ի Մանկական Հիմնադրամը ունի պահեստավորված ԳՍԿ /ԳլաքսոՍմիթԿլայն/ բելգիական արտադրության Ինֆանրինքս արտադրական անվանմամբ պատվաստանյութ և առաքումը կիրականացնի անմիջապես:

ՀՀ առողջապահության նախարարությունը հաշվի առնելով գնային առաջարկները և պատվաստանյութի մատակարարման հնարավոր ժամկետները առաջարկում է հաղթող ճանաչել ՄԱԿ-ի Մանկական Հիմնադրամին: 
Հիմք ընդունելով վերոհիշյալ ուսումնասիրությունները, ՀՀ-ում ԱԿԴՓ պատվաստանյութի իսպառ բացակայությունը, ինչպես նաև Հայաստանի Հանրապետության Կառավարության և ՄԱԿ-ի Մանկական Հիմնադրամի միջև կնքված համագործակցության հիմնական պայմանագրի 5-րդ և 7-րդ հոդվածները, հայ մանուկների շրջանում այնպիսի ծանր վարակիչ հիվանդությունների, ինչպիսիք են դիֆթերիան, փայտացումը և կապույտ հազը կանխարգելման գործընթացի շարունակելիությունն ապահովելու համար ՀՀ առողջապահության նախարարությունը առաջարկում է փոփոխություն կատարել 07 01 01 01 «Դեղորայքի տրամադրում ամբուլատոր-պոլիկլինիկական, հիվանդանոցային բուժօգնություն ստացողներին և հատուկ խմբերում ընդգրկված ֆիզիկական անձանց» ծրագրի շրջանակում գնումների անվանացանկում և տնտեսված միջոցներով ձեռք բերել ոչ բջջային կամ ֆրանսիական բջջային ԱԿԴՓ-ին համարժեք պատվաստանյութ ՄԱԿ-ի Մանկական Հիմնադրամից, կիրառելով բանակցային ընթացակարգ առանց գնումների հայտարարությունը նախապես հրապարակելու: 
